
Vooraf sang 

Lied 205:1,2
Lied 438:1
Lied 431: 1,2.

Ontmoetingsdiens
Intreelied Lied 151: 1,2 (Mel ps 38) 
Votum
Seën
Lofsang Nuwe Sb Die Heilige Gees werk (mel Lied 188)  
Geloofsbelydenis. 

Verootmoedigingsdiens

Wet Eks 20: 1 – 3 en Efes 4: 17 – 5:5
Sing Sb 8 – 1: 1
Gebed.   

Woorddiens

Skriflesing: Psalm 85

                         Lukas 11: 9 - 13

                         Handelinge 1: 6 – 8

                         Romeine 8: 4 – 6

                         Galasiers 5: 22 – 25

                         Efesiers 3: 14 - 16

Teks: Psalm 85: 7

Sing Sb 8 – 1: 2
Woordverkondiging. 

Antwoorddiens

Gebed
Liefdegawes
Gebed vir BnB
 Sing Sb 1 – 1: 7; Seëngroet; Amen Sb 13 - 3

Tema: Bid dat God jou deur die Heilige Gees weer nuwe lewe gee. 

Geliefde gemeente van ons Here Jesus Christus

Ons vier vandag Pinkstersondag. Weet u nog wat beteken die Woord “Pinkster”? . Dit hou verband met die griekse woord vir 50 want die fees moes gevier word op die 50 ste dag nadat die eerste graangerwe van die oes gebring is om vir die Here geoffer te word. So is die Heilige Gees ook 50 dae na Christus se dood en opstanding op die kerk uitgestort. Ons lees van hierdie historiese gebeurtenis in Handelinge 2 en dit is wat ons vandag herdenk. 
Christus het sy dissipels in Handelinge 1: 8 die opdrag gegee om in Jerusalem te wag totdat hulle “krag” sou ontvang om hulle werk te kan doen. Die woord wat die Here Jesus hier gebruik vir ”krag” is die woord “dunamis” en dit is die grondwoord waar ons woord vir “dinamiet” vandaan kom. Plofkrag, buitengewone sterk krag, ongelooflike vermoëns – soos dinamiet – dit is die krag wat die Here aan die gelowiges sou gee.

Hierdie “krag” was die kragtige werkinge van die Heilige Gees in die lewe van die dissipels en van die jong kerk soos dit op die Pinksterfees op besonderde wyse aan die kerk gegee is. Lees ‘n mens die verhaal van die die jong kerk in Handelinge dan sien jy hoe kragtig en ontploffend het dinge begin gebeur het toe die Heilige Gees uitgestort is, want die Gees gee aan gelowiges die krag om dinge te doen wat mens normaalweg nie kan doen nie. 
Die apostels het ongelooflike dinge doen – hulle het gepreek en die Gees van die Here het die kerk laat ontplof sodat daar binne ‘n kort tydjie ‘n megagemeente van ongeveer 12 000 mense in Jerusalem ontstaan het. En vandaar het die Gees die kerk gelei om oor grense heen te groei. Hoe meer die vervolging en teenstand gekom het, hoe sterker het die kerk gegroei – dit was soos ‘n golf van nuwe lewe wat nie gekeer kon word nie. 
Maar, br en sr, die kragtige werking van die Heilige Gees  is egter nie net ‘n historiese gebeurtenis waarvan ons in die Bybel lees nie, dit is ook ‘n voortgaande, aktiewe en dinamiese proses in die lewe van elke gelowige vandag en elke kerkgemeenskap. 

Die feit is egter, soos ons netnou gesien het met die skyfies voor die Skriflesing,‘n kerklike gemeenskap kan ook soos ‘n mens verouder. Dieselfde prosesse wat in ‘n verouderende mens plaasvind kan ook in die kerk plaasvind sodat gelowiges en ‘n kerklike gemeenskap stagneer en kragteloos word – swak word – soos ‘n ou mens. En uiteindelik ook kan sterf – as die Here die kandelaar van sy plek af wegneem!  
Dit is ook die rede waarom  Paulus in Handelinge 15 vir Barnabas sê: kom ons gaan op ‘n tweede sendingreis sodat ons kan gaan kyk hoe gaan dit met die gemeentes wat ons gestig het tydens ons eerste sendingreis en dat ons hulle “geestelik kan versterk”! Hier was jong kerke wat versterking nodig gehad het. Hulle het soos die gemeente in Efese teruggesak in hulle geloof sodat die Here vir hulle in Open 2 moes sê: julle het my nie meer so lief soos aan die begin nie.  

Ja, ‘n gelowige en kerk kan oud, swak en kragteloos word in sy/ haar geloof! Daarom geliefdes sê die Here vanmore vir ons: Bid dat God jou deur die Heilige Gees weer nuwe lewe gee. (herhaal) 

Ja, ons moet voortdurend bid “Here, wil U ons nie weer lewend maak nie?” Br en sr, ek en jy het dit nodig! Ons kerk het dit nodig. 
So verwys die Psalmdigter in verse 1 – 4 ook na tyd toe dit goed gegaan het met Israel op grond van die Here se genade! Die Here was goed vir hulle en die volk het voorspoed geniet. Vanaf vers 5 verander die stemming van die psalm – dinge het agteruit begin gaan en daar kom die versugting: Here, dit gaan nou nie meer so goed met u volk nie, met die kerk van die Ou Testament nie! Hulle het  verstar in hulle belewing van die Here, die gelowiges het weggedwaal van die Here en nie meer gedoen wat Hy hulle beveel het nie. Liefde en trou het ontbreek en geregtigheid en vrede was nie meer te sien in die lewe van die kerk nie!
En daarom sy innige gebed: Here wil u nie die lewe vir ons weer nuut maak nie? Eintlik staan daar in Hebreeus: Here, wil u nie “ons weer lewend” maak nie? Die volk se geloof was sterwend! Die kerk was besig om dood te gaan! En daarom die pleidooi dat hulle  weer in hulle totale geloof, hulle harte, gedagtes en hulle dade lewend gemaak word! Die Hebreeuse woord vir “lewend” kan ook vertaal word met “herleef”, “opleef” of “verfris”! Om nuwe krag te kry! 
En geliefdes, dit is die werk van die Heilige Gees! Ons het dit gelees in Hd 1:8: die Gees gee dinamiese, buitengewone krag aan gelowiges! Paulus skryf in Rom 8: 6 dat die Heilige Gees ons die nuwe lewe gegee het. Dit is wat ons het – ons lewe is deur Jesus Christus nuut gemaak! En nou besit ons die vermoë om die dinge van die Gees te doen en hierdie dinge bring lewe! Lewe in die kerk en lewe in ons eie lewe! 

In Galasiers 5: 25 het ons gelees dat ons “nou deur die Gees lewe”. Met ander woorde Hy staan in beheer van ons lewe – Hy moet ons lewe bestuur! Wanneer ons met ons sondige natuur in beheer van ons lewe wil staan dan tree agteruitgang, stagnasie, die dood in! Ook so in die kerk – wanneer mense met eie krag en eie planne die kerk wil bestuur – dan gaan die dood in die kerk intree – dan gaan ‘n kerk agteruit en word sy sterwend! 
Hierdie nuwe lewe brs en srs, begin by elke gelowige – dit begin by my en by jou! Psaln 85 vers 5 se begin is nie goed vertaal nie. Daar staan: “ontferm” u weer oor ons!” Maar die woord wat hier met “ontferm” vertaal word,  beteken eintlik: herstel ons, bekeer ons, vernuwe ons! Die Here moet my en jou herstel in ons ware geloofslewe! Ons moet bekeer van ons lewe van geestelike agteruitgang en geestelike doodsheid in die kerk!
Geliefdes, hoe moet ons dit doen? Deur volhardende en gelowige gebed! Dit is immers wat die Psalmdigter doen: hy bid en pleit dat die Here weer sy volk sal bekeer en aan hulle nuwe lewe sal gee! Hierdie nuwe lewe, geliefdes, is nie iets wat ek en jy kan bewerkstellig nie! Nee, dit is die wonderdadige werk van die Heilige Gees. Net soos Hy daar aan die begin van die jong kerk in Jerusalem se lewe kragdadig gewerk het en deur mense wonders verrig het – so kan en wil Hy dit ook vandag deur my en jou doen!  Dit is die Here se belofte en daaraan moet ons vanmore vasgryp – dat God deur sy Gees ons weer sal vernuwe! 
Wat in my persoonlike lewe aan die gang is en wat in ons kerk aan die gang is, is nie ‘n doodsvonnis nie – nee - God kan dit verander deur die kragtige werk van die Heilige Gees – dit is die genadeverkondiging vanmore! God bring nuwe lewe deur sy Gees! 

Maar dan, br en sr, moet ons werklik doelgerig en gefokus daarvoor begin bid! Die Here Jesus het immers in Lukas 11: 13 gesê dat die Vader die Heilige Gees gee aan die wat sonder ophou daarvoor bid! Sonder ophou! Volhardend! Is dit hoe ek en jy bid vir die vernuwing van ons eie geestelike lewe en vir die vernuwing van ons kerk en ons eie gemeente se lewe? 
Wanneer Paulus skrywe aan die gemeente in Efese, wat so ver teruggesak het in hulle liefde vir die Here en wat weer vernuwe moes word, dan bid hy in Efesiers 3: 16” ek bid dat God deur sy Gees uit die rykdom van sy heerlikheid aan julle die krag sal gee om innerlik sterk te word...”

Dis God wat deur sy Gees nuwe lewe gee! Uit die rykdom van sy heerlikheid! God gee nie skamelrig nie! God gee in oorvloed nuwe lewe deur sy Gees! 
Maar later in hf 6 dan kan Paulus die werk van gebed nie genoeg beklemtoon nie! Hy sê in hf 6: 18: “Doen dit alles biddend en smeek God by elke geleentheid deur die Gees.”
Brs en srs, is ons werklik ‘n biddende gemeente? Smeek ons God by elke geleentheid deur die Gees? 

Kom ons kyk krities na ons persoonlike gebede. Is dit nie maar hoofsaaklik ingestel om God se hulp vir ons eie sake en eie behoeftes in te roep as wat ons bid om ware geestelike vernuwe en lewe nie? Met baie resprek gesê: sommige gelowiges se gebeds-lewe is soos ‘n kamerfoon in die hotelkamer vanwaar hulle God tot kamerdiens oproep: Here, bring ontbyt asb! Ek het nog skoon klere nodig, my bed is nie gemaklik nie, ek wil ‘n ander bed hê. Terwyl gebed eintlik die draradio van ‘n soldaat op die slagveld is wat in nood oor die radio uitroep: Here, ek het ammunisie nodig, Here ek is moeg geveg, stuur asseblief versterkings!   

Geliefdes, maak ons genoeg van gebed by ons gemeentelike byeenkomste, by Bybel-studies, kleingroepe en kerkraad- of kommissievergaderings? Het ons gebed nie verskraal tot ‘n “opening” en “afsluiting” nie” Terwyl die Here sê: Bid en pleit by elke geleentheid deur die Gees! 
Het gebed in die Geref Kerk so verskraal omdat ons dalk dink dat ons dit nie nodig het nie? Het ons so groot geskrik vir gebedsbyeenkomste van ander kerke wat dalk in die verlede iets verkeerd sou doen, dat ons nou nie meer gebedsbyeenkomste wil hou nie? Miskien glo ons nie meer in die krag van gebed nie en daarom bid ons so min. 

Brs en srs, ons mag nie ‘n geleentheid laat verbygaan om ernstig en gefokus te bid nie! Ons gemeente se Ondersteuning- en Gebedsgroep wat elke tweede Maandag vergader en ons gebedsgroep vir die erediens wat elke Sondagoggend hier vergader is die skrale en enigste twee gefokusde gebedsgeleenthede en word swak ondersteun. 
Natuurlik, geliefdes, is daar ook mense wat getrou en volhardend bid vir die herstel en die nuwe lewe van ons gemeente! As dit nie daarvoor was nie – dan was ons lankal verby die punt van omkeer en herstel en nuwe lewe! Daarvoor dank ons die Here! 
Maar ons kan nie by die punt vanmore verbykom dat die Here ons almal hier – hierdie hele gemeente -  oproep tot volhardende gebed om nuwe lewe deur die Heilige Gees nie! En die vraag is: gaan ek en jy hierdie oproep van die Here ernstig opneem? Besef ons dat ons dit nodig het? En wat gaan ons as gemeente hieraan doen? Gaan ons ouderlinge en kerkraad die inisiatief neem om ons gebedslewe as gemeente te verdiep? 
Want brs en srs, wanneer ons bid, volhardend, gelowig bid dat God aan ons en ons kerk nuwe lewe gee, dan kan ons verwag dat God deur sy Gees iets groot sal doen, iets buitengewoons –dat nuwe lewe en geestelike krag weer soos ‘n golf sal wees wat ons harte en die wêreld oorspoel ! 
Soos daardie dag met die Pinksterfees in Jerusalem!

Amen

